
ՆԵՐԱԾԱԿԱՆ ՄԱՍ
	
Հաշվեքննության հիմքը
	
	ՀՀ հաշվեքննիչ պալատի 2023 թվականի հոկտեմբերի 16-ի թիվ 137-Ա որոշում:


	Հաշվեքննության օբյեկտը
	
	ՀՀ կրթության, գիտության, մշակույթի և սպորտի նախարարություն: 

	
Հաշվեքննության առարկան
	
	
2023 թվականի պետական բյուջեի մուտքերի ձևավորման և ելքերի իրականացման կանոնակարգված գործունեություն:

	
Հաշվեքննության առարկայի չափանիշները
	
	
Բյուջետային համակարգի մասին ՀՀ օրենք, Կրթության մասին ՀՀ օրենք, Հանրակրթության մասին ՀՀ օրենք, ՀՀ կառավարության 2022 թվականի դեկտեմբերի 29-ի ՀՀ 2023 թվականի պետական բյուջեի կատարումն ապահովող միջոցառումների մասին № 2111-Ն որոշում, ՀՀ կառավարության 2003 թվականի դեկտեմբերի 24-ի ՀՀ պետական բյուջեից իրավաբանական անձանց սուբսիդիաների և դրամաշնորհների հատկացման կարգը հաստատելու մասին № 1937 որոշում, ՀՀ ԿԳՄՍ նախարարի 2022 թվականի դեկտեմբերի 7-ի № 79-Ն հրաման և այլ վերաբերելի մի շարք իրավական ակտեր:


	Հաշվեքննությունն ընդգրկող ժամանակաշրջանը
	
	2023 թվականի հունվարի 1-ից սեպտեմբերի 30-ը ներառյալ։



	
Հաշվեքննության կատարման ժամկետը
	
	
2023 թվականի նոյեմբերի 1-ից 2024 թվականի հունվարի 31-ը ներառյալ։ 



	Հաշվեքննության մեթոդաբանությունը
	
	Հաշվեքննությունն իրականացվել է Հաշվեքննիչ պալատի մասին ՀՀ օրենքի, Հաշվեքննիչ պալատի ֆինանսական և համապատասխանության հաշվեքննության մեթոդաբանությունների, ՀՀ պետական բյուջեի երեք, վեց, ինն ամիսների և տարեկան կատարման հաշվեքննության ուղեցույցի համաձայն։
Իրականացվել է ֆինանսական և համապատասխանության հաշվեքննություն, որի ընթացքում կիրառվել են զննում, դիտարկում, հարցում, արտաքին հաստատում, վերլուծական ընթացակարգ, վերահաշվարկ և վերակատարում ընթացակարգերը։


	Հաշվեքննությունն իրականացրած կառուցվածքային ստորաբաժանում
	
	Հաշվեքննությունն իրականացվել է ՀՀ հաշվեքննիչ պալատի երրորդ վարչության կողմից, որի աշխատանքները համակարգել է Հաշվեքննիչ պալատի անդամ Գագիկ Բարսեղյանը։


[bookmark: _Toc110002319][bookmark: _Toc132981919]
ՀԱՊԱՎՈՒՄՆԵՐ

ՀՀ 			Հայաստանի Հանրապետություն
ՀՊ			Հաշվեքննիչ պալատ
ԿԳՄՍ			Կրթության, գիտության, մշակույթի և սպորտի  
ԿԳՄՍՆ		Կրթության, գիտության, մշակույթի և սպորտի նախարարություն
ՊՈԱԿ		          Պետական ոչ առևտրային կազմակերպություն
ԿՏԱԿ                    «Կրթական տեխնոլոգիաների ազգային կենտրոն» ՊՈԱԿ
ՏՄԱԿ                    Տարածքային մանկավարժահոգեբանական աջակցության կենտրոն

ԱՄՓՈՓԱԳԻՐ
ԿԳՄՍՆ-ում 2023 թվականի պետական բյուջեի ինն ամիսների մուտքերի ձևավորման և ելքերի իրականացման կանոնակարգված գործունեության հաշվեքննությամբ արձանագրված ուշագրավ փաստերն են.
· «Հանրակրթություն» ծրագրի (1146) առանձին միջոցառումների իրականացումը կազմակերպվում է ՊՈԱԿ‑ների հետ կնքված պայմանագրերի հիման վրա սուբսիդիաների հատկացման միջոցով։ Մինչև 2023 թվականի օգոստոս ամիսը ՊՈԱԿ‑ներին սուբսիդիաները հատկացվել են տարեսկզբից մինչև օգոստոս ընկած ժամանակահատվածի համար գործող պայմանագրերի հիման վրա։ Մինչդեռ, սեպտեմբերին ՊՈԱԿ‑ներին վճարումներ են կատարվել սուբսիդիաների հատկացման պայմանագրերի բացակայության պայմաններում։ Ընդ որում, հատկանշանական է, որ ՀՀ ֆինանսների նախարարության գանձապետական վճարահաշվարկային էլեկտրոնային համակարգում՝ բյուջետային գործառնությունների նկատմամբ կիրառվող նախնական հսկողության ընթացակարգի համաձայն, վճարումը կատարելու համար պահանջվող բյուջետային պարտավորություններ առաջացնող կնքված պայմանագրերից քաղվածքների փոխարեն, մուտքագրվել են հունվար-օգոստոսի համար գործող պայմանագրերի բնութագրիչները (համար, ամսաթիվ)՝ փոփոխված ժամկետով և գումարներով (Մանրամասն նկարագրված է 6.1.1-րդ կետում)։
· Հաշվեքննությունն ընդգրկող ժամանակաշրջանի համար առկա չեն ՊՈԱԿ‑ների կողմից պետական բյուջեից հատկացված միջոցների ծախսման վերաբերյալ ԿԳՄՍՆ‑անը ներկայացված հաշվետվություններ, չնայած՝ իրավական ակտով սահմանված պահանջի առկայությանը (Մանրամասն նկարագրված է 6.1.2-րդ կետում): 

ՀԱՇՎԵՔՆՆՈՒԹՅԱՆ ՀԻՄՆԱԿԱՆ ԱՐԴՅՈՒՆՔՆԵՐ
Հանրակրթության ծրագրի առանձին միջոցառումների շրջանակում՝ սեպտեմբեր-դեկտեմբեր ամիսների համար սուբսիդիաների հատկացման պայմանագրերի բացակայությունը սահմանափակել է կատարված վճարումների վերաբերյալ եզրահանգումների հնարավորությունը։ 
Հաշվեքննության օբյեկտից հայցվել էր ՊՈԱԿ-ների կողմից պետական բյուջեի արդյունքային (կատարողական) ցուցանիշների վերաբերյալ Նախարարություն ներկայացվող հաշվետվությունները, որոնք խմբին չեն տրամադրվել։ Հաշվետվությունների չտրամադրելը ԿԳՄՍՆ-ի կողմից պատճառաբանվել է նախարարության կողմից դրանք չհավաքագրելու հանգամանքով։ Այս առումով, ԿԳՄՍՆ-ի կողմից հրապարակված 2023 թվականի պետական բյուջեի ինն ամիսների արդյունքային ցուցանիշների վերաբերյալ հաշվետվության տվյալները, Նախարարության կողմից հիմնավորման կարիք ունեն։
Հարկ է նշել, որ համաձայն ՀՀ ֆինանսների նախարարի 13.03.2019թ. № 254-Ն հրամանի 1-ին հավելվածի 2-րդ կետի 6-րդ ենթակետի՝ հաշվետու մարմիններ են համարվում պետական և տեղական ինքնակառավարման մարմինները և դրանց ենթակա հիմնարկներն ու բյուջեների եկամուտների հավաքագրման համար պատասխանատու մարմինները։ Նույն հավելվածի 18-րդ կետի 2-րդ ենթակետով սահմանվել է, որ ծրագրերի միջոցառումները կատարող մարմիններն ամփոփում են իրենց և իրենց ենթակայությամբ գործող հաշվետու մարմինների կողմից ներկայացված հաշվետվությունները և ներկայացնում են համապատասխան ԲԳԿ-ներին՝ վերջիններիս կողմից սահմանված ժամկետներում:
ՀՊ կողմից հայցված հանրակրթական, նախադպրոցական, նախնական և միջին մասնագիտական հաստատությունների և դրանցում սովորողների թվի վերաբերյալ տեղեկատվությունը, որոնք հիմք են հադիսանում ՏՄԱԿ-ների  ֆինանսավորման համար, ԿԳՄՍՆ-ի կողմից չեն տրամադրվել: Արդյունքում, սահմանափակվել է ՏՄԱԿ-ներին կատարված հատկացումների հիմնավորվածությունը գնահատելու հնարավորությունը: Ըստ այդմ, հաշվետու ժամանակաշրջանի բյուջեի կատարման հաշվետվությամբ տվյալ ծրագրային միջոցառման գծով արտացոլված փաստացի ծախսերի, ինչպես նաև դրանով պայմանավորված՝ այլ ցուցանիշների, արժանահավատության վերաբերյալ հնարավոր չէ դատողություն անել, քանի դեռ ԿԳՄՍՆ‑ն ՀՀ 2023 թվականի բյուջեի կատարման տարեկան հաշվետվության շրջանակում լրացուցիչ հիմնավորումներ չի առաջարկել:
Հասանելի, բաց աղբյուրներից, ինչպես նաև ԿԳՄՍՆ-ից ստացված տեղեկատվությունը հիմնականում բավարար է եղել մյուս ծրագրային միջոցառումների հաշվեքննության իրականացման համար։
Հաշվեքննության շրջանակներում խեղաթյուրումներ չեն արձանագրվել: Արձանագրված անհամապատասխանություններն ու այլ փաստերը նկարագրված են սույն ընթացիկ եզրակացության 6-րդ և 7-րդ բաժիններում։

ՀԱՇՎԵՔՆՆՈՒԹՅԱՆ ՕԲՅԵԿՏԻ ՖԻՆԱՆՍԱԿԱՆ ՑՈՒՑԱՆԻՇՆԵՐ
ԿԳՄՍ նախարարությանը՝ որպես բյուջետային հատկացումների ստորադաս կարգադրիչի (միջոցառումների կատարող), ՀՀ 2023 թվականի պետական բյուջեով 21 ծրագրի իրականացման համար հատկացվել է 91,456,553.40 հազ.դրամ, տարեկան ճշտված պլանը կազմել է 93,538,741.47 հազ. դրամ։ 
Հաշվետու ժամանակաշրջանի՝ 2023 թվականի ինն ամիսների ճշտված պլանը կազմել է 67,787,355.07 հազ. դրամ, դրամարկղային ծախսը՝ 56,531,942.81 հազ․ դրամ, կատարողականը` 83.4%։ Նախարարության ծրագրերի ֆինանսական ցուցանիշները ներկայացված են  աղյուսակ 1-ում։
Աղյուսակ 1
հազ.դրամ
	Ծրագրի դասակարգիչ
	Ծրագրի անվանում
	Ինն ամիսների պլան
	Ինն ամիսների  ճշտված պլան
	Փաստ
/դրամարկղային ծախս/
	Փաստացի ծախս

	
	ԸՆԴԱՄԵՆԸ
	63,189,294.4
	67,787,355.1
	56,531,942.8
	50,333,389.1

	1015
	Սոցիալական փաթեթների ապահովում
	0.0
	678,528.0
	554,649.2
	556,497.2

	1041
	Մեծ նվաճումների սպորտ
	4,115,938.6
	6,086,954.2
	5,055,976.1
	3,953,184.3

	1045
	Նախնական (արհեստագործական) և միջին մասնագիտական կրթություն
	7,583,527.5
	7,501,649.8
	7,058,062.7
	7,419,266.0

	1056
	Կինեմատոգրաֆիայի ծրագիր
	692,592.4
	692,592.4
	529,576.1
	316,839.1

	1075
	Մշակութային ժառանգության ծրագիր
	2,312,982.0
	2,382,471.5
	1,837,974.5
	1,693,954.1

	1091
	Հանրային իրազեկում
	424,654.7
	424,654.7
	387,988.4
	370,927.0

	1111
	Բարձրագույն և հետբուհական մասնագիտական կրթության ծրագիր
	9,069,469.4
	9,092,149.4
	8,324,864.3
	8,145,312.6

	1115
	Երիտասարդության ծրագիր
	1,712,269.6
	1,712,269.6
	1,621,297.1
	283,780.7

	1124
	Գրահրատարակչության և գրադարանների ծրագիր
	1,230,445.2
	1,282,225.3
	1,225,673.1
	1,063,831.6

	1130
	Կրթության, գիտության, մշակույթի և սպորտի  բնագավառի   պետական քաղաքականության մշակում, ծրագրերի համակարգում և մոնիտորինգ
	1,385,429.5
	1,442,927.6
	1,193,938.6
	1,310,283.0

	1146
	Հանրակրթության ծրագիր
	14,933,893.5
	14,941,834.3
	11,755,229.9
	12,262,473.4

	1148
	Արտադպրոցական դաստիարակության ծրագիր
	4,614,077.6
	3,057,735.3
	2,794,513.9
	2,296,671.8

	1163
	Մասսայական սպորտ
	249,159.9
	292,228.0
	198,763.1
	112,497.9

	1168
	Արվեստների ծրագիր
	6,262,538.9
	9,538,687.7
	8,735,777.7
	5,898,729.5

	1183
	Ապահով դպրոց
	1,187,760.1
	1,225,362.9
	38,094.3
	169,968.5

	1192
	Կրթության որակի ապահովում
	3,318,974.8
	3,343,929.8
	1,864,378.0
	1,608,939.1

	1193
	Համընդհանուր ներառական կրթության համակարգի ներդրում
	3,203,208.7
	3,196,674.1
	2,514,127.7
	2,134,752.2

	1196
	Մարզերի մշակութային զարգացման ծրագիր
	32,107.8
	34,216.3
	34,216.3
	29,434.0

	1198
	Մշակութային և գեղագիտական դաստիարակության ծրագիր
	72,177.0
	72,177.0
	55,857.0
	15,780.0

	1215
	Կրթության, մշակույթի և սպորտի ոլորտներում միջազգային և սփյուռքի հետ համագործակցության զարգացում
	337,708.5
	337,708.5
	300,606.1
	238,862.8

	1227
	Կրթության ոլորտում տեղեկատվական և հաղորդակցական տեխնոլոգիաների ներդրում
	450,378.7
	450,378.7
	450,378.7
	451,404.3

ԱՆՀԱՄԱՊԱՏԱՍԽԱՆՈՒԹՅՈՒՆՆԵՐԻ ՎԵՐԱԲԵՐՅԱԼ ԳՐԱՌՈՒՄՆԵՐ
6.1 Հանրակրթության ծրագիր
ՀՀ 2023 թվականի պետական բյուջեի Հանրակրթության ծրագրի (1146) շրջանակում հաշվեքննության են ենթարկվել տարրական ընդհանուր (11001), հիմնական ընդհանուր (11002), միջնակարգ ընդհանուր (11003), տարրական հատուկ (11004), հիմնական հատուկ (11005), միջնակարգ հատուկ (11006), ինչպես նաև տարրական մասնագիտացված (11010), հիմնական մասնագիտացված (11011), միջնակարգ մասնագիտացված (11012) հանրակրթությունների միջոցառումները, որոնց ամփոփ արդյունքային և ֆինանսական ցուցանիշները, ըստ ՀՀ կառավարության կողմից հրապարակած ՀՀ 2023 թվականի պետական բյուջեի կատարման մասին տեղեկատվության հետևյալն են .
· Ընդհանուր հանրակրթություն՝
Պարտադիր կրթության առաջին (տարրական), երկրորդ (հիմնական), և երրորդ (միջնակարգ) մակարդակներում ԿԳՄՍՆ-ի  և 108 ուսումնական հաստատությունում (ՊՈԱԿ-ներ) ընդգրկված 40497 սովորողների  կրթության համար ՀՀ 2023 թվականի պետական բյուջեի տարեկան ճշտված պլանը կազմել է 11,172,507.0 հազ.դրամ[footnoteRef:1], իսկ ինն ամիսների ճշտված պլանը՝ 8,379,380.3 հազ.դրամ։ [1:  նշված սովորողների թիվը և դրա համար նախատեսված գումարը բաղկացած է կրթական 3 մակարդակներում ներառված, ինչպես նաև պետական բյուջեով դրանց համար նախատեսված համապատասխան գումարների հանրագումարից: ] 

ԿԳՄՍՆ-ի և 108 ուսումնական հաստատությունների միջև 2023 թվականի հունվար ամսին հունվար-օգոստոսի համար կնքված սուբսիդիայի պայմանագրերի համաձայն սովորողների տարրական, հիմնական և միջնակարգ  ընդհանուր հանրակրթության միջոցառումներով սովորողների թիվը կազմել է 38335, իսկ ծախսը՝ 6,806,778.9 հազ.դրամ: 
· Հատուկ ընդհանուր հանրակրթություն՝
Պարտադիր կրթության առաջին, երկրորդ և երրորդ մակարդակներում ԿԳՄՍՆ-ի 7 հատուկ ուսումնական հաստատությունում 654 սովորողների կրթության ապահովման նպատակով 2023 թվականի պետական բյուջեի տարեկան ճշտված պլանը կազմել է 1,407,679.3 հազ. դրամ, իսկ ինն ամիսների ճշտված պլանը՝ 1,055,760.0 հազ. դրամ։
ԿԳՄՍՆ-ի և 7 ուսումնական հաստատության միջև 2023 թվականի հունվար ամսին հունվար-օգոստոսի համար կնքված սուբսիդիայի պայմանագրերի համաձայն տարրական հատուկ, հիմնական հատուկ և միջնակարգ հատուկ  ընդհանուր հանրակրթության միջոցառումներով սովորողների թիվը կազմել է 549 միավոր, իսկ ծախսը՝ 784,308.1 հազ.դրամ:
· Մասնագիտացված հանրակրթություն՝
Տարրական, հիմնական և միջնակարգ մակարդակներում ԿԳՄՍՆ-ի 10 ուսումնական մասնագիտացված հաստատությունում 3622 սովորողների կրթության ապահովման նպատակով ՀՀ 2023 թվականի պետական բյուջեի տարեկան ճշտված պլանը կազմել է 3,451,393.7 հազ.դրամ, իսկ ինն ամիսների ճշտված պլանը՝ 2,588,546.0 հազ. դրամ։
ԿԳՄՍՆ-ի և 10 ուսումնական հաստատությունների միջև 2023 թվականի հունվար ամսին հունվար-օգոստոսի համար կնքված սուբսիդիայի պայմանագրերի համաձայն տարրական մասնագիտացված, հիմնական մասնագիտացված և միջնակարգ մասնագիտացված ընդհանուր հանրակրթության միջոցառումներով սովորողների թիվը կազմել է 3194 միավոր, իսկ ծախսը՝ 2,022,740.8 հազ.դրամ:
6.1.1 Առկա է անհամապատասխանություն ՀՀ կառավարության 2003 թվականի դեկտեմբերի 24-ի № 1937-Ն որոշման հավելվածի 7-րդ կետի, ՀՀ կառավարության 2018 թվականի հունիսի 15-ի № 706-Ն որոշման 39-րդ կետի 1-ին ենթակետի, ինչպես նաև ԿԳՄՍՆ-ի և ՊՈԱԿ-ների միջև կնքված սուբսիդիայի պայմանագրերի 7.2-րդ կետերի պահանջների նկատմամբ։ ՊՈԱԿ‑ներին հունվար-օգոստոսի համար վճարումները կատարվել են գործող սուբսիդիայի հատկացման պայմանագրերի հիման վրա, մինչդեռ սեպտեմբերին վճարումներ են կատարվել սուբսիդիաների հատկացման պայմանագրերի բացակայության պայմաններում։
ԿԳՄՍՆ-ի և ՊՈԱԿ-ների միջև կնքված վերը նշված սուբսիդիայի պայմանագրերի 7.4-րդ կետերի համաձայն «Պայմանագիրն ուժի մեջ է մտնում կողմերի ստորագրման պահից, տարածվում է 2023 թվականի հունվարի 1-ից ծագած իրավահարաբերությունների վրա և գործում է մինչև օգոստոսի 31-ը»: 
Համաձայն ԿԳՄՍՆ-ի և ՊՈԱԿ-ների միջև կնքված սուբսիդիայի պայմանագրերի 7.2-րդ կետերի՝ «...պայմանագրում փոփոխություններ և լրացումների կարող են կատարվել միայն կողմերի փոխադարձ համաձայնությամբ՝ նոր պայմանագիր կամ համաձայնագիր (համաձայնագրեր) ձևակերպելու միջոցով...»:
Հաշվեքննության օբյեկտի կողմից հաշվեքննողներին չեն տրամադրվել 2023 թվականի սեպտեմբեր ամսվա համար ԿԳՄՍՆ-ի և ՊՈԱԿ-ների միջև կնքված սուբսիդիայի պայմանագրերը։ 
ՀՀ կառավարության 2003 թվականի դեկտեմբերի 24-ի № 1937-Ն որոշման հավելվածով հաստատված «Հայաստանի Հանրապետության պետական բյուջեից իրավաբանական անձանց սուբսիդիաների և դրամաշնորհների հատկացման կարգի» 7-րդ կետի համաձայն կազմակերպությանը սուբսիդիա հատկացվում է բյուջետային հատկացումների ստորադաս պետական մարմնի և կազմակերպության միջև կնքված սուբսիդիայի տրամադրման մասին պայմանագրի հիման վրա: Իսկ ՀՀ կառավարության 2018 թվականի հունիսի 15-ի № 706-Ն որոշման 39-րդ կետի 1-ին ենթակետով սահմանվել է, որ «...գնման ծախսեր չպարունակող պայմանագրերով ստանձնած պարտավորությունների դեպքում ... պայմանագրի շրջանակներում վճարում կատարելու համար ԲՍԿ-ն գանձապետարանի ստորաբաժանում է ներկայացնում գանձապետական վճարման հանձնարարագիր ... և այդ վճարումը հիմնավորող հավաստագիր ...: Գանձապետարանի ստորաբաժանումն ընդունում է ներկայացված փաստաթղթերը, եթե դրանք կազմված են սահմանված ձևերին համապատասխան: Հակառակ դեպքում, դրանք՝ ներկայացվելու օրվանից 2 աշխատանքային օրվա ընթացքում վերադարձվում են ԲՍԿ»:
2023 թվականի սեպտեմբեր-դեկտեմբեր ամիսների ընթացքում ՊՈԱԿ-ներին կատարված հատկացումների հիմնավորվածությունը պարզելու նպատակով ընտրանքային կարգով ուսումնասիրվել է ՀՀ ֆինանսների նախարարության գանձապետական վճարահաշվարկային էլեկտրոնային համակարգում ԿԳՄՍՆ-ի կողմից ՊՈԱԿ-ներին սուբսիդիաների հատկացման հիմք հանդիսացող վճարման հիմքերը: Պարզվել է, որ նշված ժամանակահատվածում ՊՈԱԿ-ներին սուբսիդիաների հատկացման համար մուտքագրվել են 2023 թվականի հունվար ամսին՝ մինչև օգոստոսի 31-ը գործողության ժամկետով կնքված պայմանագրերից քաղվածքները, որոնցում փոփոխվել է գործողության ժամկետը՝ գրառելով մինչև տարեվերջ և ըստ առանձին պայմանագրերի՝ ավելացվել է նաև հատկացվող գումարների չափերը: 
Հաշվեքննության օբյեկտի դիրքորոշումը՝ Հաշվի առնելով այն, որ պայմանագրերի հայցման ժամանակաշրջանում դեռևս հայցվող պայմանագրերը կնքված չէին, ուստի դրանք չէին կարող տրամադրվել հաշվեքննողին (նշվածի մասին տեղեկացվել է հաշվեքննողին): Հաշվեքննողին տրամադրվել է սուբսիդիայի պայմանագրի տիպային ձևը՝ ինչպես նաև մանրամասն պարզաբանումներ պայմանագրերի դեռևս չկնքելու պատճառների մասին: 
Հաշվի առնելով այն, որ ՀՀ կառավարության 2022 թվականի սեպտեմբերի 22-ի «Հանրակրթական ուսումնական հաստատությունների՝ պետական բյուջեի միջոցներից ֆինանսավորման կարգը, պետական բյուջեով նախատեսված ծրագրերի ֆինանսավորման սկզբունքները եվ մեթոդաբանությունը սահմանելու մասին» N 1481-Ն որոշումը, ինչպես նաև Հայաստանի Հանրապետության կրթության, գիտության, մշակույթի և սպորտի նախարարի 2022 թվականի դեկտեմբերի 7-ի «Հանրակրթական ուսումնական հաստատությունների՝ պետական բյուջեի միջոցներից ֆինանսավորման գործակիցներն ու նորմատիվները հաստատելու մասին» N 79-Ն հրամանը ուժի մեջ են մտել 2023 թվականի սեպտեմբերի 1-ից, իսկ նշված իրավակարգավորումներով որպես ելակետային տվյալներ պետք էր հիմք ընդունվեին սեպտեմբեր ամսվա 2-րդ շաբաթվա առաջին աշխատանքային օրվա ավարտի տվյալները՝ նոր մեթոդաբանությամբ, նորմատիվներով և գործակիցներով հաշվարկը պահանջել է տվյալների հավաքագրման, վերլուծության և հաշվարկման հետ կապված զգալի ծավալուն աշխատանք, ուստի մինչև սեպտեմբեր ամսվա ավարտը հնարավոր չի եղել կնքել պայմանագրեր:
Հաշվի առնելով վերոգրյալը, ինչպես նաև այն, որ ՊՈԱԿ-ների կողմից անհրաժեշտ է իրականացնել որոշ վճարներ՝ Նախարարությունը իրականացրել է ֆինանսավորում՝ որը հաշվի է առնվել 16.11.2023 թվականով կնքված պայմանագրերում, իսկ հետագա վճարումներն իրականացվել են արդեն ֆինանսավորված և պայմանագրով սահմանված գումարների տարբերության չափով:
Հակառակ դեպքում (պայմանագրերի կնքման ուշացմամբ պայմանավորված ՊՈԱԿ-ներին ուշ ֆինանսավորման դեպքում), բացի բազմաթիվ արդարացի հնարավոր բողոքները, առկա էր պետական բյուջեին տրվելիք վնասի ռիսկ (օրինակ, կարելի է հաշվի առնել ՀՀ Աշխատանքային օրենսգրքի հոդված 198-ի 1 կետը, ըստ որի աշխատավարձերի վճարման ժամկետների խախտման դեպքում գործատուն աշխատողին վճարում է տուժանք՝ վճարման ենթակա գումարի 0,15 տոկոսի չափով, կամ կոմունալ վճարների ուշացման դեպքում նախատեսվող տույժերն ու տուգանքները, հարկերի վճարման ուշացման դեպքում նախատեսված տույժերն ու տուգանքները և այլն):
Հաշվեքննողի մեկնաբանությունը՝ Հաշվեքննության օբյեկտի կողմից ներկայացված դիրքորոշումը չի պարունակում առարկություններ հաշվեքննությամբ արձանագրված փաստերի վերաբերյալ, այլ ըստ էության պարզաբանում է ՊՈԱԿ-ների ֆինանսավորման սահմանված կարգով  չապահովելու պատճառները։
6.1.2 Առկա է անհամապատասխանություն ՀՀ կառավարության 2018 թվականի հունիսի 15-ի № 706-Ն որոշման 50-րդ կետի, ՀՀ ֆինանսների նախարարի 2019 թվականի մարտի 13-ի № 254-Ն հրամանով հաստատված «Ընդհանուր պայմաններ» հավելված 1-ի 6-րդ կետի, ինչպես նաև սուբսիդիայի պայմանագրերով սահմանված պահանջների նկատմամբ, քանի որ ԿԳՄՍՆ-ի կողմից ենթակա ՊՈԱԿ-ների պետական բյուջեի միջոցներից հատկացված գումարների ծախսման վերաբերյալ հաշվետվություններ Նախարարություն չեն  ներկայացվել։
ԿԳՄՍՆ-ի 2023 թվականի պետական բյուջեի կատարման ինն ամիսների արդյունքային ցուցանիշների հաշվետվության «Փաստ» դաշտում Հանրակրթություն ծրագրի միջին տարեկան սովորողների թիվն արտացոլվել է ճիշտ այնքան, որքան նախատեսված է եղել ԿԳՄՍՆ-ի ու ենթակա ՊՈԱԿ-ների միջև կնքված՝ մինչև 2023 թվականի օգոստոսի 31-ը գործողության ժամկետով պայմանագրերում: Նշված ցուցանիշների արժանահավատությունը պարզելու նպատակով հաշվեքննության օբյեկտից հայցվել է ենթակա ՊՈԱԿ-ների նույն ժամանակահատվածի ԿԳՄՍՆ ներկայացված հաշվետվությունները: 
ԿԳՄՍՆ-ն 2023 թվականի դեկտեմբերի 5-ի թիվ ՀՊՄ/820/2023 գրությամբ հայտնել է, որ «Նախարարության ենթակայությամբ հանրակրթական գործունեություն իրականացնող ՊՈԱԿ-ների կողմից պետական բյուջեի արդյունքային (կատարողական) ցուցանիշների վերաբերյալ նախարարություն ներկայացվող եռամսյակային հաշվետվություններ չի հավաքագրվում: Դրանց հավաքագրման անհրաժեշտությունը բացակայում է՝ հաշվի առնելով, որ առկա ամբողջ տեղեկատվությունը հանրակրթության ոլորտի վերաբերյալ ներառված է «Կրթության կառավարման տեղեկատվական համակարգ» (https://emis.am)   էլեկտրոնային կայքում, որից և նախարարության կողմից ներբեռնվում է պետական բյուջեի արդյունքային (կատարողական) ցուցանիշների վերաբերյալ անհրաժեշտ տեղեկատվությունը, որի հիման վրա էլ կազմվում և ՀՀ ֆինանսների նախարարություն է ներկայացվում եռամսյակային հաշվետվությունները...»:
ՀՀ կառավարության 2018 թվականի հունիսի 15-ի «Բյուջեների կատարման կարգը հաստատելու և Հայաստանի Հանրապետության կառավարության մի շարք որոշումներ ուժը կորցրած ճանաչելու մասին» № 706-Ն որոշման 50-րդ կետի համաձայն ԲՍԿ‑ները  «...ծախսված գումարների վերաբերյալ պետական հիմնարկներին Հայաստանի Հանրապետության պետական բյուջեի կատարման մասին հաշվետվություններ ներկայացնելու համար սահմանված կարգով կազմում և իրենց վերադաս ԲԳԿ‑ներին են ներկայացնում հաշվետվություններ»:
ՀՀ ֆինանսների նախարարի 13.03.2019թ. № 254-Ն հրամանով հաստատված «Ընդհանուր պայմաններ» հավելված 1-ի 6-րդ կետի, այն է՝ «...հաշվետու մարմիններ են համարվում պետական և տեղական ինքնակառավարման մարմինները և դրանց ենթակա հիմնարկները և բյուջեների եկամուտների հավաքագրման համար պատասխանատու մարմինները», ինչպես նաև 18-րդ կետի 2-րդ ենթակետի պահանջները՝ «...ծրագրերի միջոցառումները կատարող մարմիններն ամփոփում են իրենց և իրենց ենթակայությամբ գործող հաշվետու մարմինների կողմից ներկայացված հաշվետվությունները...»:
ԿԳՄՍՆ-ի և ՊՈԱԿ-ների միջև կնքված սուբսիդիայի պայմանագրերի 2.4.8-րդ կետերի համաձայն ՊՈԱԿ-ները պարտավոր են «պատվիրատուին ներկայացնել եռամսյակային ու տարեկան հաշվետվություններ՝ համաձայն ՀՀ ֆինանսների նախարարի 2013 թվականի փետրվարի 4-ի № 104-Ն և 2019 թվականի մարտի 13-ի № 254-Ն հրամանների, ինչպես նաև ՀՀ օրենսդրությամբ և իրավական այլ ակտերով նախատեսված ձևով ու կարգով», իսկ 2.3.2-րդ կետով՝ ԿԳՄՍՆ-ն պարտավոր է «կատարողից ընդունել պատշաճ ձևով ու կարգով մատուցված ծառայությունները և կազմված ու ներկայացված հաշվետվությունները»։ 
Հաշվեքննության օբյեկտի դիրքորոշումը՝ Նշված խնդիրը հաշվեքննիչի կողմից նախարարությունում արձանագրվել է նաև 2023թ. պետական բյուջեի վեց ամիսների հաշվեքննության ընթացքում։ «ՀՀ հաշվեքննիչ պալատի Հայաստանի Հանրապետության կրթության, գիտության, մշակույթի և սպորտի նախարարությունում (այսուհետ՝ նախարարություն) 2023 թվականի պետական վեց ամիսների կատարման հաշվեքննության արդյունքների վերաբերյալ ընթացիկ եզրակացությունում» արձանագրված անհամապատասխանությունների, խեղաթյուրումների վերացման, առաջարկությունների իրականացման վերաբերյալ տեղեկանքում (ելից գրություն՝ 01/17/34461-2023) նախարարության կողմից տրված առարկությունը հստակ է ու սպառիչ և լրացուցիչ պարզաբանման կարիք չունի:
Հաշվեքննողի մեկնաբանությունը՝ Հաշվեքննության օբյեկտի կողմից հիշատակված գրությամբ ՀՊ-ին առաջարկվել էր ․․․ առաջարկել ՀՀ ֆինանսների նախարարությանը ՀՀ ֆինանսների նախարարի 13.03.2019թ. թիվ 254-Ն հրամանի 1-ին հավելվածի 18-րդ կետի 2-րդ ենթակետով սահմանված պահանջների մասով կատարել համապատասխան լրացումներ, նպատակ ունենալով համակարգում տվյալների թվայնացման գործիքակազմի առկայության դեպքում որպես հաշվետվության տվյալներ ընդունել պետական կառավարման մարմինների համակարգում գործող էլեկտրոնային կառավարման տեղեկատվական համակարգում առկա տեղեկատվությունը։ Չնայած, հաշվեքննության օբյեկտրի դիրքորոշման մեջ «առարկություն» բառի օգտագործմանը, արտահայտված վերաբերմունքը, ըստ էության, առարկություն է ոչ թե ՀՊ‑ի կողմից արձանագրված անհամապատասխանության, այլ գործող իրավակարգավորման պահանջի առնչությամբ։ Այդ առումով, հնարավոր համարելով գործող իրավակարգավորման պահանջի՝ արդիական չլինելու վերաբերյալ ԿԳՄՍՆ‑ի դիտարկման հիմնավոր լինելը, այդուհանդերձ, արձանագրված է անհամապատասխանության փաստը։ Միաժամանակ, ՀՊ‑ն հարցի հետ կապված կատարողականի հաշվեքննություն չի իրականացրել, որպեսզի գործընթացների արդյունավետության վերաբերյալ դատողություն անի ու ըստ այդմ՝ առաջարկներ ձևավորի։ 


6.2 Գրառումներ ԿԳՄՍ նախարարի 07.12.2022թ. Հանրակրթական ուսումնական հաստատությունների՝ պետական բյուջեի միջոցներից ֆինանսավորման գործակիցներն ու նորմատիվները հաստատելու մասին № 79-Ն հրամանի վերաբերյալ
Առկա են անհամապատասխանություններ ՀՀ կառավարության որոշմամբ նախատեսված պաշտոնների անվանացանկի նկատմամբ, այն է՝ ԿԳՄՍ նախարարի 07.12.2022թ. № 79-Ն հրամանով սահմանված ներքոնշյալ հաստիքները նախատեսված չեն ՀՀ կառավարության 16.02.2023թ. Հանրակրթական ուսումնական հաստատության և տարածքային մանկավարժահոգեբանական աջակցության կենտրոնի մանկավարժական և վարչատնտեսական աշխատողների պաշտոնների անվանացանկը, դրանց նկարագիրը սահմանելու մասին № 216-Ն որոշմամբ: 
«Հանրակրթության մասին» ՀՀ օրենքի 30-րդ հոդվածի 1-ին մասի 26․12-րդ կետի հիման վրա ԿԳՄՍ նախարարի 07.12.2022թ. № 79-Ն հրամանով հաստատվել է ՀՀ հանրակրթական ուսումնական հաստատությունների պետական բյուջեի միջոցներից ֆինանսավորման գործակիցները և նորմատիվները[footnoteRef:2]: [2:  Հրամանը ուժի մեջ է մտել 2023թ. սեպտեմբերի 1-ից] 

ՀՀ կառավարության 16.02.2023թ. Հանրակրթական ուսումնական հաստատության մանկավարժական աշխատողների և մանկավարժահոգեբանական աջակցության կենտրոնի մանկավարժական աշխատողների և վարչատնտեսական աշխատողների պաշտոնների անվանացանկը, դրանց նկարագիրը սահմանելու մասին № 216-Ն որոշման 1-ին կետով սահմանվել է հանրակրթական ուսումնական հաստատության մանկավարժական աշխատողների և վարչատնտեսական աշխատողների պաշտոնների անվանացանկը, դրանց նկարագիրը:
2023 թվականի սեպտեմբերի 1-ից ուժի մեջ է մտել նաև ՀՀ կառավարության 22.09.2022թ. Հանրակրթական ուսումնական հաստատությունների՝ պետական բյուջեի միջոցներից ֆինանսավորման կարգը, պետական բյուջեով նախատեսված ծրագրերի ֆինանսավորման սկզբունքները և մեթոդաբանությունը սահմանելու մասին № 1481-Ն որոշումը, որի համաձայն՝ սահմանվել է պետական հանրակրթական ուսումնական հաստատությունների՝ պետական բյուջեով նախատեսված ծրագրերի ֆինանսավորման սկզբունքները և մեթոդաբանությունը, պետական հանրակրթական ուսումնական հաստատությունների` պետական բյուջեի միջոցներից ֆինանսավորման կարգը։ Մինչ այս որոշման ուժի մեջ մտնելը (2023թ. սեպտեմբերի 1), 2023թ. ութ ամիսների (հունվար-օգոստոս) համար, հանրակրթական ուսումնական հաստատությունների ֆինանսավորումն իրականացվել է ՀՀ կառավարության 24.08.2006թ. «ՀՀ պետական հանրակրթական ուսումնական հաստատությունների ծախսերի հաշվարկման և ՀՀ կառավարության 25.08.2001թ. № 773 որոշումն ուժը կորցրած ճանաչելու մասին» № 1262-Ն որոշմամբ սահմանված կարգով[footnoteRef:3]։ [3: Նախարարության և հանրակրթական ուսումնական հաստատությունների միջև 2023թ. հունվար-օգոստոս ժամանակահատվածի համար կնքված սուբսիդիայի պայմանագրերին ՀՊ-ն անդրադարձել է Նախարարությունում 2023թ. պետական բյուջեի երեք և վեց ամիսների կատարման հաշվեքննությունների ընթացքում։] 

Հաշվեքննությամբ պարզվեց, որ ՀՀ ԿԳՄՍ նախարարի 07.12.2022թ. Հանրակրթական ուսումնական հաստատությունների՝ պետական բյուջեի միջոցներից ֆինանսավորման գործակիցներն ու նորմատիվները հաստատելու մասին № 79-Ն հրամանով սահմանվել են հաստիքներ, որոնք նախատեսված չեն ՀՀ կառավարության 16.02.2023թ. թիվ 216-Ն որոշմամբ։ Մասնավորապես, հրամանի հավելվածի 2-րդ կետի 4-րդ ենթակետի՝
«ա․ ընդհանուր ղեկավարման համար նախատեսվող հաստիքներ 
· աղյուսակի 4-րդ տողով սահմանվել է Տնօրենի մասնագիտացված կրթական աջակցությունների գծով տեղակալ (նախկինում` դաստիարակչական աշխատանքի գծով տեղակալ)՝ մինչև վարչատնտեսական առանձնացված կառավարմանն անցնելը, իսկ վարչատնտեսական առանձնացված կառավարմանն անցնելու դեպքում՝ Մասնագիտացված կրթական աջակցությունների գծով համակարգող հաստիք։[footnoteRef:4] [4:  ՀՀ կառավարության 16.02.2023թ. թիվ 216-Ն որոշման հավելված 1-ում սահմանվել է Համակարգող՝ կրթական աջակցությունների և դաստիարակչական աշխատանքների։] 

· աղյուսակի 5-րդ տողով սահմանվել է Տնօրենի տեղակալ ֆինանսատնտեսական գծով (տնտեսվարի բացակայության դեպքում՝ բացառությամբ հատուկ և մասնագիտասված դպրոցների)։[footnoteRef:5] [5:  ՀՀ կառավարության 16.02.2023թ. թիվ 216-Ն որոշման ՀՀ հիմնական ծրագրեր իրականացնող հանրակրթական ուսումնական հաստատության վարչատնտեսական աշխատողների պաշտոնների անվանացանկի սահմանվել է Տնտեսվար՝ հանրակրթական ուսումնական հաստատության] 

բ․ հաստատության հաշվապահական հաշվառման և ֆինանսատնտեսական գործունեության համար նախատեսվող հաստիքներ 
· աղյուսակի 3-րդ տողով սահմանվել է հաշվապահ, 4-րդ տողով՝ գնումների համակարգող,
«գ․ հաստատությունում ուսուցիչ չհամարվող մանկավարժական աշխատանքների համար նախատեսվող հաստիքներ 
· աղյուսակի 3-րդ տողով սահմանվել է Սովորողների հետ դաստիարակչական աշխատանքների կազմակերպիչ (նախկինում` մանկապատանեկան կոլեկտիվի կազմակերպիչ)՝ մինչև վարչատնտեսական առանձնացված կառավարմանն անցնելը հաստիք, աղյուսակի 8-րդ տողով էլ՝ Սովորողների հետ դաստիարակչական աշխատանքների համակարգող (նախկինում` մանկապատանեկան կոլեկտիվի կազմակերպիչ)՝ վարչատնտեսական առանձնացված կառավարմանն անցնելու դեպքում։
ե․ հաստատությունում լաբորատորիաների կազմակերպման, աջակցության և բժշկական օգնության տրամադրման աշխատանքների իրականացման համար նախատեսվող հաստիքներ 
· աղյուսակում հատուկ և մասնագիտացված դպրոցների համար սահմանվել է բժիշկ, բուժքույր, դաստիարակ, գիշերային դայակ կամ գիշերային դաստիարակ, Հրահանգիչ-մեթոդիստ,[footnoteRef:6] [6: ՀՀ կառավարության 16.02.2023թ. թիվ 216-Ն որոշմամբ հատուկ և մասնագիտացված դպրոցների տարանջատում չկա։ 
] 

զ․ հաստատությունում նյութատեխնիկական ապահովման աշխատանքների համար նախատեսվող հաստիքներ 
· աղյուսակում սահմանվել է պահեստապետ (սննդով և/կամ գիշերակացով սաներ ունեցող հաստատությունների համար), Տնտեսուհի (սննդով և/կամ գիշերակացով սաներ ունեցող հաստատությունների համար),
է․ հաստատությունում շենքերի և սարքավորումների սպասարկման ու նորոգման աշխատանքների համար նախատեսվող հաստիքներ 
· աղյուսակում սահմանվել է պարետ, ընթացիկ նորոգող և սպասարկող մասնագետներ (էլեկտրագետ, սանտեխնիկ, փականագործ), երաժշտական գործիքների նորոգող և/կամ լարող, հնոցապան (կաթսայատան առկայության դեպքում), մասնագետ` ջեռուցման համակարգի սպասարկման (ջեռուցման անհատական համակարգի դեպքում),
ը․ հաստատությունում շենքերի (շինությունների) և հարակից տարածքների պահպանման, խնամքի և կենցաղային սպասարկման աշխատանքների համար նախատեսվող հաստիքներ 
· աղյուսակում սահմանվել է սպասարկող վերելակի (շահագործվող վերելակի առկայության դեպքում), լվացող-արդուկող (գիշերակացով աշակերտների և լվացքատան առկայության դեպքում), դերձակ/կոշկակար (մարզառազմական ուղղվածությամբ մասնագիտացված դպրոցների դեպքում)
թ. Մասնագիտացված և հատուկ դպրոցներում սննդի տրամադրման աշխատանքների համար նախատեսվող հաստիքներ 
· աղյուսակում սահմանվել է ավագ խոհարար, խոհանոցի աշխատող (սննդով սաներ ունեցող հաստատությունների համար)։
Հաշվեքննության օբյեկտի դիրքորոշումը՝ Հաշվեքննողի կողմից արձանագվել է անհամապատասխանություն ՀՀ ԿԳՄՍ նախարարի 07.12.2022թ. Հանրակրթական ուսումնական հաստատությունների՝ պետական բյուջեի միջոցներից ֆինանսավորման գործակիցներն ու նորմատիվները հաստատելու մասին № 79-Ն հրամանի (այսուհետ՝ Հրաման) և ՀՀ կառավարության 16.02.2023թ. թիվ 216-Ն որոշման այսուհետ՝ (Որոշում) միջև: Նշվել է, որ Հրամանով սահմանվել են հաստիքներ, որոնք նախատեսված չեն Որոշմամբ: Նախ, անհրաժեշտ է հստակ տարանջատել, որ Որոշմամբ սահմանվել է հանրակրթական ուսումնական հաստատության և տարածքային մանկավարժահոգեբանական աջակցության կենտրոնի մանկավարժական և վարչատնտեսական աշխատողների պաշտոնների անվանացանկը և դրանց նկարագիրը, իսկ Հրամանով՝ հանրակրթական ուսումնական հաստատությունների՝ պետական բյուջեի միջոցներից ֆինանսավորման գործակիցներն ու նորմատիվները:
 Բացի այդ առկա են նաև մի շարք օրենսդրական ակտեր, որոնք պահանջում են որոշակի հաստիքներ, որոնք ևս ներառված չեն վերը նշված Որոշման մեջ (օրինակ՝ «Գնումների մասին» օրենքով՝ «գնումների համակարգողը» և այլն): 
Միաժամանակ տեղեկացնում ենք, որ նախարարությունում մշակման փուլում է ՀՀ կառավարության 16.02.2023թ. Հանրակրթական ուսումնական հաստատության և տարածքային մանկավարժահոգեբանական աջակցության կենտրոնի մանկավարժական և վարչատնտեսական աշխատողների պաշտոնների անվանացանկը, դրանց նկարագիրը սահմանելու մասին № 216-Ն որոշման մեջ փոփոխություններ և լրացումներ կատարելու և ՀՀ կառավարության քննարկմանը ներկայացնելու նախագիծը:
Հաշվեքննողի մեկնաբանությունը՝ Հաշվեքննության օբյեկտի կողմից ներկայացված դիրքորոշումը ՀՀ կառավարության 16.02.2023թ. № 216-Ն որոշման մեջ փոփոխություններ և լրացումներ կատարելու մասին ընդունվել է ի գիտություն։

ՀԱՇՎԵՔՆՆՈՒԹՅԱՄԲ ԱՐՁԱՆԱԳՐՎԱԾ ԱՅԼ ՓԱՍՏԵՐ
7.1 Աջակցություն երիտասարդ ընտանիքներին
(ծրագիր 1115, միջոցառում 12001)
Աջակցություն երիտասարդ ընտանիքներին միջոցառման նպատակն է համաֆինանսավորել «Երիտասարդ ընտանիքներին մատչելի բնակարաններ» պետական նպատակային ծրագիրը։ Միջոցառման շահառուներ են հանդիսանում ՀՀ կառավարության 29․01․2010թ․ «Երիտասարդ ընտանիքներին մատչելի բնակարաններ» նպատակային ծրագիրը հաստատելու մասին թիվ 98-Ն որոշմամբ սահմանված երիտասարդ ընտանիքները։ 2023 թվականի ՀՀ պետական բյուջեով Ծրագրի իրականացման համար տարեկան նախատեսվել է 2,064,900․0 հազ․ դրամ, որից հաշվետու ժամանակահատվածի համար՝ 1,548,675․0 հազ․ դրամ, փաստացի ֆինանսավորումը ևս կազմել է 1,548,675․0 հազ․ դրամ։ Աջակցություն երիտասարդ ընտանիքներին միջոցառումից օգտվող սուբսիդավորվող ընտանիքների թիվը համաձայն ՀՀ կառավարության «ՀՀ 2023թ. պետական բյուջեի կատարումն ապահովող միջոցառումների մասին» № 2111-Ն որոշման հավելված 9.1-ի ծրագրվել է 7935, որից հաշվետու ժամանակահատվածի համար ՝ 5950, փաստացի կազմել է 4703։
Միջոցառման իրականացման նպատակով ԿԳՄՍՆ-ի և «Բնակարան երիտասարդներին» վերաֆինանսավորում իրականացնող վարկային կազմակերպություն ՓԲԸ-ի (այսուհետ՝ Ընկերություն) միջև կնքվել է Փոխըմբռնման հուշագիր և «Դրամաշնորհ տրամադրելու մասին թիվ 1 պայմանագիրը» (կնքված՝ 23.01.2023թ.-ին)։
Համաձայն Փոխըմբռնման հուշագրի, ԿԳՄՍՆ-ն լիազորել է Ընկերությանը ԿԳՄՍՆ-ի անունից կազմակերպել և իրականացնել սուբսիդավորման գործընթացը, ԿԳՄՍՆ-ի անունից առևտրային բանկերի և վարկային կազմակերպությունների հետ կնքել սուբսիդավորման պայմանագրեր։ 
Նախարարությունը Դրամաշնորհի պայմանագրով նախատեսված 2,064,900․0 հազ․ դրամը ՀՀ կառավարության № 2111-Ն որոշմամբ սահմանված համամասնություններով, յուրաքանչյուր ամիս՝ 172,075․0 հազ․ դրամ, փոխանցում է Ընկերության՝ Կենտրոնական բանկում սուբսիդավորման նպատակով բացված հատուկ հաշվին։
«Բնակարան երիտասարդներին» ՎՎԿ ՓԲԸ կողմից ԿԳՄՍՆ-ի ներկայացված հաշվետվությունների համաձայն՝ Ընկերության Կենտորնական բանկում սուբսիդավորման նպատակով բացված հատուկ հաշվին հաշվետու ժամանակահատվածի վերջի դրությամբ առկա է 227,467․3 հազ․ դրամ մնացորդ, որը ձևակերպվել է որպես դեբիտորական պարտք և գոյացել է ԿԳՄՍՆ-ի կողմից յուրաքանչյուր ամիս փոխանցված գումարների ոչ ամբողջական օգտագործման արդյունքում։ Համաձայն դրամաշնորհի պայմանագրի 2.3–րդ կետի՝ ԿԳՄՍՆ-ն նշված գումարը փոխանցում է Ընկերության Կենտրոնական բանկում գտնվող հատուկ հաշվին՝ Հուշագրի դրույթների համաձայն: Հուշագրի հավելված 1-ի 3.14-րդ կետով սահմանված է, որ «Ընկերությունը յուրաքանչյուր տարվա վերջում, մինչև տվյալ տարվա դեկտեմբերի 30-ը ներառյալ, Ընկերության հատուկ հաշվին առկա սուբսիդավորման գումարների մնացորդը հետ է փոխանցում Նախարարությանը», որին անդրադարձ կկատարվի տարեկան հաշվեքննության ընթացքում։
Հաշվեքննության օբյեկտի դիրքորոշումը՝ Ընդունվել է ի գիտություն։ Նախարարության կողմից առարկությունը նշված խնդիրի վերաբերյալ տրվել է «ՀՀ հաշվեքննիչ պալատի Հայաստանի Հանրապետության կրթության, գիտության, մշակույթի և սպորտի նախարարությունում 2023 թվականի պետական վեց ամիսների կատարման հաշվեքննության արդյունքների վերաբերյալ ընթացիկ եզրակացությունում» արձանագրված անհամապատասխանությունների, խեղաթյուրումների վերացման, առաջարկությունների իրականացման վերաբերյալ տեղեկանքում (ելից գրություն՝ 01/17/34461-2023):
Հաշվեքննողի մեկնաբանությունը՝ Նշված խնդրին անդրադարձ կկատարվի տարեկան հաշվեքննության շրջանակներում։


7.2 Մանկավարժահոգեբանական աջակցության ծառայություններ և կրթության առանձնահատուկ պայմանների կարիք ունեցող երեխաների կրթության կազմակերպմանն օժանդակող միջոցառումներ 
(ծրագիր 1193, միջոցառում 11001)
ՀՀ կառավարության 2016 թվականի սեպտեմբերի 22-ի «Տարածքային մանկավարժահոգեբանական աջակցության կենտրոնների գործունեության ֆինանսավորման կարգը հաստատելու մասին» № 968-Ն որոշման կարգի 3-րդ և 10-րդ կետերի համաձայն՝ ֆինանսավորման չափի որոշման համար 2023 թվականի հաշվարկներում պետք է ներառվեր նախնական և միջին մասնագիտական ուսումնական հաստատությունների և դրանցում սովորող ուսանողների թիվը, ինչը ԿԳՄՍՆ-ի կողմից չի պահպանվել։  
ՀՀ կառավարության 29.12.2022թ. «ՀՀ 2023թ. պետական բյուջեի կատարումն ապահովող միջոցառումների մասին» № 2111-Ն որոշման հավելված 9-ի համաձայն 21 մանկավարժահոգեբանական աջակցության կենտրոնի միջոցով (Հանրապետական մանկավարժահոգեբանական աջակցության կենտրոն, մրցույթով ընտրված 3 կազմակերպություններ և 17 տարածքային մանկավարժահոգեբանական աջակցության կենտրոններ) կրթության առանձնահատուկ պայմանների կարիքի բացահայտման համար գնահատվող 3100 երեխայի, ինչպես նաև 7500 երեխայի մանկավարժահոգեբանական աջակցության ծառայությունների մատուցման համար ՀՀ 2023 թվականի պետական բյուջեով նախատեսվել է 4,068.762.4 հազ. դրամ:
Հաշվետու ժամանակաշրջանում կրթության առանձնահատուկ պայմանների կարիքի բացահայտման համար գնահատվող երեխաների թիվը նախատեսված է եղել 2500, փաստացի կազմել է 6176, իսկ մանկավարժահոգեբանական աջակցության ծառայություններ ստացող երեխաների թիվը նախատեսված է եղել 7000, սակայն փաստացի կազմել է 9726, որի համար պետական բյուջեով նախատեսված է եղել 3,051․573․0 հազ. դրամ, փաստացի ծախսը կազմել է 2,348.655.5 հազ. դրամ:
ՏՄԱԿ-ների գործունեության ֆինանսավորման կարգը սահմանվում է ՀՀ կառավարության 22.09.2016թ. № 968-Ն որոշմամբ սահմանված կարգով։ Կարգի 10-րդ կետի համաձայն՝ 2022թ. սեպտեմբերի 1-ից կենտրոնի սպասարկող տարածքում աշակերտների թվին են գումարվում նաև նախադպրոցական ուսումնական հաստատությունների սաների թիվը։ 2022թ․ պետական բյուջեի տարեկան կատարման հաշվեքննության շրջանակներում ՀՊ-ի կողմից արձանագրվել էր, որ ԿԳՄՍՆ-ի կողմից վերը նշված կետի պահանջը 2022 թվականի ընթացքում չի պահպանվել։ ԿԳՄՍՆ-ում 2023 թվականի պետական բյուջեի վեց ամիսների հաշվեքննության արդյունքում արձանագրվել էր, որ Կարգի վերոնշյալ դրույթը պահպանվել է միայն ՀՀ Սյունիքի, Լոռու և Երևան քաղաքի ՏՄԱԿ-ների ֆինանսավորման հաշվարկների դեպքում։
Հաշվեքննության օբյեկտի դիրքորոշումը՝ Տեղեկացնում ենք, որ մարզերի տարածքային մանկավարժահոգեբանական աջակցության կենտրոնների կողմից սպասարկվող նախադպրոցական ուսումնական հաստատությունների և նախակրթարանների վերաբերյալ տեղեկատվության համար հիմք է հանդիսացել Հանրապետական մանկավարժահոգեբանական կենտրոն ՊՈԱԿ-ի տնօրենի՝ 2023 թվականի հունվարի 30-ի N 102-L հրամանը: Համայնքային ենթակայությամբ գործող նախադպրոցական ուսումնական հաստատությունների, սաների և խմբերի վերաբերյալ թվերի համար հիմք են հանդիսացել մարզպետարաններից ստացված տվյալները, իսկ նախակրթարանների սաների և խմբերի թվերի համար՝ «Կրթության կառավարման տեղեկատվական համակարգում» մուտքագրված տվյալները: Այդ տվյալները ներկայացվել են հիմք ընդունելով ՀՀ կառավարության 2016 թվականի սետեմբերի 22-ի՝ Տարածքային մանկավարժահոգեբանական աջակցության կենտրոնների գործունեության ֆինանսավորման կարգը հաստատելու մասին N 968-Ն որոշմամբ հաստատված ֆինանսավորման կարգի 3-րդ կետի պահանջը:
Հաշվեքննիչի այն պնդումը, ոի ԿԳՄՍՆ-ի կողմից չեն տրամադրվել ՀՊ կողմից հայցված հանրակրթական, նախադպրոցական, նախնական և միջին մասնագիտական հաստատությունների և դրանցում սովորողների վերաբերյալ տեղեկատվությունը, չի համապատասխանում իրականությանը (տրամադրվել է Հանրապետական մանկավարժահոգեբանական կենտրոն ՊՈԱԿ-ի տնօրենի հրամանը, որը հիմք է հանդիսացել հաշվարկի համար):
Որոշ ՏՄԱԿ-ներում շարունակական առկա են եղել հաստիքների թերի համալրվածություն, որի արդյունքում կազմակերպություններում առաջացել են ֆինանսական միջոցների ավելցուկ:
Համաձայն Նախարարության և ՊՈԱԿ-ների («Տարածքային մանկավարժահոգեբանական աջակցության կենտրոն») միջև կնքված պայմանագրերի՝ կազմակերպության տարեվերջյան ազատ մնացորդի գումարները պետք է վերադարձվեն պետական բյուջե: Հաշվի առնելով վերոգրյալը տվյալ կազմակերպություններում, որտեղ առկա են եղել ազատ դրամական մնացորդներ՝ բյուջեի կողմից ֆինանսավորումը պակաս է կատարվել այդ միջոցների չափով:

6


	
Հաշվեքննողի մեկնաբանությունը՝ Խնդրին անդրադարձ կկատարվի 2023 թվականի պետական բյուջեի տարեկան կատարման հաշվեքննության շրջանակներում։
	ՀՀ ՀԱՇՎԵՔՆՆԻՉ ՊԱԼԱՏԻ ԸՆԹԱՑԻԿ ԵԶՐԱԿԱՑՈՒԹՅՈՒՆ
	
	2024



8. ՀԵՏՀՍԿՈՂԱԿԱՆ ԳՈՐԾԸՆԹԱՑ

ԿԳՄՍՆ-ն 2023թ. դեկտեմբերի 5-ի գրությամբ տրամադրել է «ՀՀ կրթության, գիտության, մշակույթի և սպորտի նախարարությունում 2023թ. պետական բյուջեի վեց ամիսների կատարման հաշվեքննության արդյունքների վերաբերյալ» ընթացիկ եզրակացությամբ Հաշվեքննիչ պալատի կողմից ներկայացված առաջարկությունների կատարման ընթացքի վերաբերյալ ստորև ներկայացված տեղեկատվությունը: 

	№
	ՀՊ առաջարկություններ
	Հաշվեքննության օբյեկտի դիրքորոշումը 
	Ծանոթագրություն

	
	
	Ընդունելի է/ Ընդունելի չէ
	Կատարված է/ Ընթացքում է
	Պարզաբանում / Բացատրություն
	ՀՊ մեկնաբանությունը

	1
	Միջոցներ ձեռնարկել կրթության ոլորտի ծախսերի նորմատիվները ՀՀ կառավարության համապատասխան որոշմամբ սահմանելու ուղղությամբ։
	ԸՆԴՈՒՆԵԼԻ Է
	ԸՆԹԱՑՔՈՒՄ Է
	ՀՀ ֆինանսների նախարարության կողմից մշակվել և 19.09.2023թ №01/34-3/18351-2023 գրությամբ ՀՀ կրթության, գիտության, մշակույթի և սպորտի նախարարության քնարկմանն է ներկայացվել «Հանրակրթության մասին» ՀՀ օրենքում լրացում և փոփոխություն կատարելու մասին» ՀՀ օրենքի նախագիծ, ըստ որի ՀՀ կառավարության է վերապահվելու հանրակրթության ոլորտում ՀՀ պետական բյուջեով նախատեսված ծրագրերի և միջոցառումների իրականացման գործակիցների և նորմատիվների, ֆինանսավորման կարգերի հաստատումը։ Նախագծին ՀՀ կրթության, գիտության, մշակույթի և սպորտի նախարարությունը տվել է դրական կարծիք:
	Կատարման ընթացքը կներկայացվի տարեկան հաշվեքննության շրջանակներում

	2
	Աջակցություն երիտասարդ ընտանիքներին ծրագրի հետագա ֆինանսավորումն իրականացնելիս հիմք ընդունել անհրաժեշտ սուբսիդավորման չափի վերաբերյալ ներկայացված հաշվետվությունները, ինչպես նաև հաշվի առնել Կենտրոնական բանկում սուբսիդավորման նպատակով բացված  հատուկ հաշվին առկա 208,475.7 հազ. դրամի առաջնահերթ օգտագործման հնարավորությունը։
	ԸՆԴՈՒՆԵԼԻ Է
	ԸՆԹԱՑՔՈՒՄ Է
	ՀՀ կրթության,գիտության,մշակույթի և սպորտի նախարարությունը  (այսուհետ՝ Նախարարություն) Աջակցություն երիտասարդ ընտանիքներին ծրագրի հետագա ֆինանսավորումն իրականացնելիս առաջնորդվում է Նախարարության և «Բնակարան երիտասարդներին» վերաֆինանսավորում իրականացնող վարկային կազմակերպություն ՓԲԸ-ի  միջև 23.01.2023թվականին կնքված դրամաշնորհ տրամադրելու մասին պայմանագրով՝ հաշվի առնելով և հիմք ընդունելով ՀՀ կառավարության 29.12.2022թ «Հայաստանի Հանրապետության 2023 թվականի պետական բուջեի կատարումն ապահովող միջոցառումների մասին» №2111-Ն որոշումը, ինչպես նաև  20.01.2023 թվականին  կողմերի միջև կնքված  №1 Փոխըմբռման Հուշագիրը:
	Կատարման ընթացքը կներկայացվի տարեկան հաշվեքննության շրջանակներում





9. ԱՌԱՋԱՐԿՈՒԹՅՈՒՆՆԵՐ

ՀՀ կրթության, գիտության, մշակույթի և սպորտի նախարարությանը՝ 
1. Կրթության ոլորտի ծախսերի նորմատիվները սահմանել ՀՀ կառավարության համապատասխան որոշմամբ։
2. [bookmark: _GoBack]Գործող իրավակարգավորումների պահանջների համաձայն ապահովել ՊՈԱԿ-ների կողմից պետական բյուջեի արդյունքային (կատարողական) ցուցանիշների վերաբերյալ եռամսյակային հաշվետվությունների ԿԳՄՍՆ ներկայացնելու գործընթացը։
3. Աջակցություն երիտասարդ ընտանիքներին ծրագրի հետագա ֆինանսավորումն իրականացնելիս հիմք ընդունել անհրաժեշտ սուբսիդավորման չափի վերաբերյալ ներկայացված հաշվետվությունները, ինչպես նաև հաշվի առնել Կենտրոնական բանկում սուբսիդավորման նպատակով բացված  հատուկ հաշվին առկա 227,467․3 հազ. դրամի առաջնահերթ օգտագործման հնարավորությունը։



«Հաշվեքննիչ պալատի մասին» ՀՀ օրենքի 38-րդ հոդվածի 4-րդ մասով սահմանված պահանջի համապատասխան՝ Ծրագրային կետում նշված հաշվեքննության օբյեկտի ղեկավարը պարտավոր է մեկամսյա ժամկետում հաշվեքննիչ պալատին տրամադրել ընթացիկ եզրակացությունում արձանագրված անհամապատասխանությունների, խեղաթյուրումների վերացման, առաջարկությունների իրականացման և ընթացիկ եզրակացությանը վերաբերող այլ գրավոր տեղեկատվություն:


 Գագիկ Բարսեղյան ____________________
Հաշվեքննիչ պալատի անդամ 
«30» հունվարի 2024 թվական
ՀՀ հաշվեքննիչ պալատ,
Մ.Բաղրամյան 19, Երևան
Հայաստանի Հանրապետություն

